
QISHLOQ XO‘JALIGI YERLARINI ME’YORIY BAHOLASHDA VEB 
PLATFORMALARDAN FOYDALANISHNING XORIJIY TAJRIBASI  

VA MILLIY AMALIYOTI 

Annotatsiya. Mazkur maqolada qishloq xo‘jaligiga mo‘ljallangan yerlarning me’yoriy qiymatini 
aniqlashda veb platformalardan foydalanishning dolzarbligi asoslangan. AQSh (FARMS, 
AcreValue/Granular) va Yevropa Ittifoqi (IACS/LPIS) davlatlarida qo‘llanilayotgan raqamli baholash 
tizimlarining afzalliklari va cheklovlari tahlil qilingan. O‘zbekistonda ishlab chiqilgan va amaliyotga 
joriy etilgan "AgroYerQiymat" platformasining olti bosqichli ishlash mexanizmi, shuningdek, uning 
to‘qqizta davlat va nodavlat institut bilan idoralararo integratsiyasi ko‘rib chiqilgan. Tadqiqot 
natijasida me’yoriy baholashni raqamlashtirish hisob-kitoblarning shaffofligini oshirishi, inson 
omiliga bog‘liq sub’ektivlikni kamaytirishi va yer solig‘i bazasini adolatli shakllantirish imkonini 
berishi asoslangan. 
Kalit so‘zlar: me’yoriy qiymat, veb platforma, geoaxborot tizimlari, AgroYerQiymat, idoralararo 
integratsiya, yer kadastri, raqamli iqtisodiyot, bonitet balli. 
 

Аннотация. В статье обоснована актуальность использования веб-платформ при определении 
нормативной стоимости земель сельскохозяйственного назначения. Проанализированы 
преимущества и ограничения цифровых систем оценки, применяемых в США (FARMS, 
AcreValue/Granular) и странах Европейского Союза (IACS/LPIS). Рассмотрен шестиступенчатый 
механизм функционирования разработанной и внедрённой в практику Узбекистана 
платформы «AgroYerQiymat», а также её межведомственная интеграция с девятью 
государственными и негосударственными институтами. В результате исследования 
обосновано, что цифровизация нормативной оценки способствует повышению прозрачности 
расчётов, снижению субъективности, обусловленной человеческим фактором, и 
формированию более справедливой базы для исчисления земельного налога. 
Ключевые слова: нормативная стоимость, веб-платформа, геоинформационные системы, 
AgroYerQiymat, межведомственная интеграция, земельный кадастр, цифровая экономика, балл 
бонитета. 
 

Abstract. This article substantiates the relevance of using web platforms for determining the 
normative value of agricultural land. The advantages and limitations of digital valuation systems used 
in the United States (FARMS, AcreValue/Granular) and the European Union (IACS/LPIS) are analyzed. 
The six-stage operating mechanism of the “AgroYerQiymat” platform, developed and implemented in 
Uzbekistan, as well as its interagency integration with nine governmental and non-governmental 
institutions, is examined. The study demonstrates that the digitalization of normative land valuation 
increases the transparency of calculations, reduces subjectivity associated with human factors, and 
enables the formation of a more equitable tax base for land taxation. 
Keywords: normative value, web platform, geographic information systems, AgroYerQiymat, 
interagency integration, land cadastre, digital economy, soil bonitet score. 

KIRISH 
Qishloq xo‘jaligiga mo‘ljallangan yerlarning me’yoriy qiymatini aniqlash yer 

munosabatlarini tartibga solish, soliq tizimini takomillashtirish va yer 
resurslaridan samarali foydalanishni rag‘batlantirishda muhim ilmiy-iqtisodiy 
mexanizm hisoblanadi. Me’yoriy qiymat yer uchastkasining bozor sharoitidagi 
erkin narxini emas, balki uning ishlab chiqarish salohiyati, tabiiy-iqtisodiy 
xususiyatlari va barqaror daromad keltirish qobiliyatini aks ettiruvchi 
hisoblangan ko‘rsatkich bo‘lib, davlat tomonidan tartibga solinadigan yagona 
metodologiya asosida aniqlanadi. 

O‘zbekistonda uzoq yillar davomida normativ qiymatni aniqlash tizimi 
asosan tuproq boniteti va shartli hosildorlik ko‘rsatkichlariga tayanib shakllanib 
kelgan. Bu yondashuv agrar ishlab chiqarishning tabiiy asoslarini inobatga olgan 
bo‘lsa-da, hududiy farqlar, suv bilan ta’minlanganlik darajasi va bozor 
narxlarining o‘zgaruvchanligini to‘liq aks ettira olmas edi. So‘nggi yillarda yer 
islohotlari jarayonida daromadli yondashuv asosiy metodologik asos sifatida 
qabul qilinib, yer qiymati uning renta keltirish qobiliyati orqali aniqlana boshladi. 

Hozirgi bosqichda me’yoriy qiymatni aniqlash jarayonining eng muhim 
xususiyati raqamlashtirish va ma’lumotlar integratsiyasi hisoblanadi. Yer 
to‘g‘risidagi ma’lumotlarning davlat kadastri, agrar statistika va sohaviy axborot 
tizimlari orqali shakllanib, yagona raqamli platformada jamlanishi hisob-kitoblar 
shaffofligini oshirish va sub’ektiv yondashuvlarni kamaytirishga xizmat qiladi. 
Shu bois mazkur maqolaning maqsadi xorijiy davlatlarda qo‘llanilayotgan yer 
baholash veb platformalarining tajribasini o‘rganish hamda O‘zbekistonda ishlab 
chiqilgan “AgroYerQiymat” milliy platformasining ishlash mexanizmi va 
idoralararo integratsiya imkoniyatlarini ilmiy asoslashdan iborat. 

 
ADABIYOTLAR TAHLILI 
Yer qiymatini iqtisodiy baholash muammosi agrar iqtisodiyot nazariyasining 

uzoq tarixga ega yo‘nalishlaridan biri hisoblanadi. D.Rikardoning renta nazariyasi 
yer uchastkasining qiymatini uning unumdorligi va joylashuvi orqali 
belgilanadigan doimiy daromad manbai sifatida izohlaydi. Keyinchalik bu 
yondashuv zamonaviy daromadli (income capitalization) va bozorga asoslangan 
(market comparison) baholash modellarida rivojlantirildi. Normativ baholash 
tushunchasi esa post-sovet makoniga xos bo‘lib, yer uchastkasining erkin bozor 
narxidan farqli ravishda, davlat tomonidan belgilangan yagona metodologiya 
asosida hisoblanadigan standartlashtirilgan ko‘rsatkich sifatida shakllangan. 

Xorijiy adabiyotlarda so‘nggi o‘n yillikda yer baholash jarayonlarini 
raqamlashtirish masalasi keng yoritilgan. AQShda kompyuter yordamida 
ommaviy baholash (Computer Assisted Mass Appraisal — CAMA) tizimlari va 
geoaxborot texnologiyalarini integratsiyalashga bag‘ishlangan amaliy 
ishlanmalar, jumladan FARMS va AcreValue/Granular platformalari, yer solig‘i 
bazasini shakllantirishda fazoviy ma’lumotlardan foydalanish imkoniyatlarini 
ko‘rsatgan. Yevropa Ittifoqida esa IACS/LPIS tizimi doirasida olib borilgan 
tadqiqotlar asosan subsidiya siyosati va yer uchastkalarini ro‘yxatga olishning 

aniqligini oshirishga qaratilgan bo‘lib, ular normativ baholashdan ko‘ra nazorat 
va monitoring vazifasini bajaradi. Biroq mazkur adabiyotlarda "me’yoriy qiymat" 
alohida huquqiy-iqtisodiy kategoriya sifatida deyarli tadqiq qilinmagan, bu esa 
davlat mulkchiligi ustuvor bo‘lgan O‘zbekiston kabi tizimlar uchun uslubiy 
bo‘shliqni namoyon etadi. 

Milliy adabiyotda normativ baholash masalasi asosan tuproq boniteti va 
shartli hosildorlik ko‘rsatkichlariga asoslangan an’anaviy metodologiya doirasida 
yoritilgan. O‘zbekiston Respublikasi Vazirlar Mahkamasining 744-sonli qarori 
normativ qiymatni aniqlashning huquqiy asosini yangilagan bo‘lsa-da, uning 
amaliyotga raqamli platformalar orqali joriy etilishi, idoralararo integratsiya 
mexanizmlari va ma’lumotlar almashinuvi masalalari alohida ilmiy tadqiqot 
ob’ekti sifatida yetarlicha o‘rganilmagan. Ayrim tadqiqotlarda kadastr 
ma’lumotlari bilan geoaxborot ko‘rsatkichlari (NDVI, hosildorlik) o‘rtasidagi 
nomuvofiqlik muammosi ko‘tarilgan bo‘lsa-da, bu nomuvofiqlikni bartaraf 
etuvchi yaxlit raqamli yechim sifatida veb platformalarning roli tizimli tahlil 
qilinmagan. 

Yuqorida keltirilgan tahlil shuni ko‘rsatadiki, xorijiy tajribada raqamli yer 
baholash tizimlari asosan kadastr va soliq maqsadlarida qo‘llanilsa, milliy 
adabiyotda esa normativ qiymatni aniqlashning huquqiy-uslubiy jihatlari ustuvor 
o‘rganilgan, lekin ikkala yo‘nalishni — raqamli platforma mexanizmi va 
idoralararo integratsiyani — birlashtiruvchi kompleks tadqiqotlar yetishmaydi. 
Mazkur maqola ushbu ilmiy bo‘shliqni "AgroYerQiymat" platformasi misolida 
to‘ldirishga qaratilgan. 

 
TADQIQOT METODOLOGIYASI 
Tadqiqot jarayonida qiyosiy tahlil, tizimli yondashuv va me’yoriy-huquqiy 

hujjatlarni tahlil qilish usullaridan foydalanildi. Xorijiy tajribani o‘rganishda AQSh 
va Yevropa Ittifoqi davlatlarida amal qilayotgan raqamli yer baholash tizimlari 
(FARMS, AcreValue/Granular, IACS/LPIS) bo‘yicha ochiq manbalar o‘rganildi. 
Milliy amaliyotni tahlil qilishda O‘zbekiston Respublikasi Vazirlar Mahkamasining 
2025 yil 26 noyabrdagi 744-sonli qarori hamda “O‘zdaverloyiha” Davlat ilmiy 
loyihalash institutida joriy etilgan “AgroYerQiymat” platformasining amaliy 
faoliyati asos qilib olindi. Shuningdek, Toshkent viloyati bo‘yicha 2023 yilda 
o‘tkazilgan dalala tadqiqotlari natijalari (kadastr ma’lumotlari bilan NDVI va 
hosildorlik ko‘rsatkichlari o‘rtasidagi farqlanish) tahlilga jalb etildi. 

 
NATIJALAR VA MUHOKAMA 
Xorijiy davlatlarda qishloq xo‘jaligi yerlarini raqamli baholash tajribasi. 
Xorijda qishloq xo‘jaligi yerlarining qiymatini hisoblash, baholash yoki 

taxmin qilish uchun bir qator raqamli vositalar mavjud bo‘lib, ular asosan veb 
platformalar yoki geoaxborot texnologiyalari (GAT) asosida ishlaydigan tahlil 
tizimlari ko‘rinishida shakllangan. AQShda foydalaniladigan FARMS (Farmland 
Assessment and Report Management System) tizimi Esri ArcGIS Pro muhitida 
integratsiya qilingan holda ishlaydi va yer uchastkalari konturlaridagi tuproq 

turlari hamda fazoviy ma’lumotlar orqali baholashni avtomatlashtiradi. 
Ma’lumotlar tezkor ravishda soliq yoki CAMA (Computer Assisted Mass 
Appraisal) tizimlariga uzatiladi. 

AcreValue/Granular platformasi esa bozor ma’lumotlari, iqlim, tuproq va 
ekinlar tarixi asosida yer qiymatini hisoblab, AQShning 48 shtati bo‘yicha 
interaktiv xarita va baholash hisobotlarini taqdim etadi. Rasman normativ 
baholash tizimi bo‘lmasa-da, u soliq, sotib olish va investitsiya qarorlarida keng 
qo‘llaniladi. Yevropa Ittifoqida esa IACS (Integrated Administration and Control 
System) va uning tarkibiy qismi bo‘lgan LPIS (Land Parcel Identification System) 
orqali har bir yer konturining joylashuvi, maydoni va foydalanish ma’lumotlari 
saqlanib, subsidiya to‘lovi hamda agrar siyosat uchun asos yaratiladi. 

Ushbu tizimlarning umumiy xususiyati ma’lumotlar integratsiyasi va 
standartlashgan yondashuvdir. FARMS va AcreValue kabi platformalar 
geoaxborot ma’lumotlarini iqtisodiy ko‘rsatkichlar bilan birlashtirib, natijalarni 
avtomatik hisoblash imkonini bersa, IACS kabi tizimlar fazoviy identifikatsiya 
asosida monitoring va nazoratni standartlashtiradi. Shu bilan birga, ta’kidlash 
joizki, xorijiy amaliyotda "me’yoriy qiymat" tushunchasi O‘zbekistondagidek 
mustaqil kategoriya sifatida kam qo‘llaniladi — uning o‘rniga kadastr qiymati 
yoki bozorga yaqinlashtirilgan baholash modellari qo‘llaniladi. Shu bois FARMS 
va IACS tizimlari O‘zbekiston uchun institutsional va texnik jihatdan eng yaqin 
analog hisoblansa, AcreValue me’yoriy qiymatni dinamik tarzda qayta hisoblash 
imkoniyatini ko‘rsatuvchi ilmiy namuna vazifasini o‘taydi. 

1-jadval 
Xorijiy raqamli yer baholash platformalarining qiyosiy tahlili 

Platforma Mamlakat/ 
hudud Asosiy maqsad O‘zbekiston uchun 

ahamiyati 

FARMS (Farmland 
Assessment and 

Report 
Management 

System) 

AQSh 
Soliq va kadastr uchun 

yer qiymatini GAT asosida 
hisoblash 

Normativ baholashni GAT 
asosida olib borish uchun 

metodologik asos 

AcreValue/ 
Granular AQSh Bozorga yaqin yer 

qiymatini aniqlash 

Daromadli yondashuvni 
raqamlashtirish bo‘yicha 

ilmiy namuna 

IACS/LPIS Evropa Ittifoqi Ro‘yxatga olish va 
monitoring 

Normativ qiymat uchun 
fazoviy ma’lumotlar 

bazasini shakllantirish 
modeli 

AgroYerQiymat O‘zbekiston 
(taklif) 

Normativ qiymatni 
yagona metodologiya 

asosida hisoblash 

Ilmiy yangilik va milliy 
model 

 “AgroYerQiymat” milliy platformasining ishlash mexanizmi. 
Tadqiqotlar natijasida taklif etilayotgan va amaliyotga joriy etilgan 

“AgroYerQiymat” platformasi xorijiy tizimlardan farqli ravishda normativ-
huquqiy asosga ega bo‘lib, soliq va ijara munosabatlariga bevosita bog‘langan 
ilmiy model asosida ishlaydi. Platforma O‘zbekiston Respublikasi Vazirlar 
Mahkamasining 2025 yil 26 noyabrdagi “Qishloq xo‘jaligiga mo‘ljallangan 
yerlarning me’yoriy qiymatini aniqlash tartibini yanada takomillashtirish chora-
tadbirlari to‘g‘risida”gi 744-sonli qaroriga asosan ishlab chiqilgan va 
“O‘zdaverloyiha” Davlat ilmiy loyihalash institutida amalda qo‘llanilmoqda. 

Platformaning normativ qiymatni hisoblash mexanizmi olti bosqichli tizimli 
jarayon sifatida shakllantirilgan. Birinchi bosqichda qishloq xo‘jaligi yerlarining 
massivlar kesimida raqamli xaritasi shakllantirilib, yer turlari va hududiy 
chegaralar geoaxborot tizimi asosida ifodalanadi. Ikkinchi bosqichda yerdan 
foydalanuvchilarning (fermer xo‘jaliklari, klasterlar, agrofirmalar) aniq 
chegaralari “Uzkad” platformasi ma’lumotlari asosida kartaga tushiriladi. 
Uchinchi bosqichda har bir kontur kesimida o‘rtacha bonitet ballari yagona 
bonitirovka bazasi asosida avtomatik aniqlanadi. 

To‘rtinchi bosqichda yer turlari bo‘yicha atribut ma’lumotlar — sug‘orish 
darajasi, meliorativ holat, ekin tarkibi, infratuzilmaga yaqinlik kabi ko‘rsatkichlar 
— maxsus shablon asosida to‘ldiriladi va bu tuzatuv koeffitsientlarini qo‘llash 
imkonini beradi. Beshinchi bosqichda viloyat bo‘linmalaridan umumlashtirilgan 
ma’lumotlar “O‘zdaverloyiha” DILI bosh idorasida platformaga integratsiya 
qilinib, o‘rtacha bonitet balli, me’yoriy hosildorlik, yer turi koeffitsientlari va 
iqtisodiy omillar kompleks tarzda hisobga olinib, normativ qiymat avtomatik 
hisoblanadi. Oltinchi, yakuniy bosqichda esa natijalar yer kadastri organlari, soliq 
idoralari, investorlar va moliya institutlari kabi foydalanuvchi sub’ektlarga 
onlayn tarzda uzatiladi. 

Shunday qilib, “AgroYerQiymat” orqali normativ qiymatni hisoblash 
geofazoviy ma’lumotlar, tuproq sifat ko‘rsatkichlari va iqtisodiy omillarni bir 
tizimga integratsiya qilgan holda amalga oshirilib, bu yerdan foydalanishni 
raqamli transformatsiya qilishga xizmat qiladi. 

Platformaning idoralararo integratsiyasi. “Yangi O‘zbekistonning taraqqiyot 
strategiyasi”da belgilangan qishloq xo‘jaligi yerlarini samarali boshqarish, klaster 
tizimini rivojlantirish va agrar sohani raqamlashtirish vazifalarining amaliy 
samaradorligi ko‘p jihatdan yerlarni obyektiv baholashga bog‘liqdir. Shu sababli 
me’yoriy baholash natijalari faqat bir idora ehtiyoji uchun emas, balki barcha 
manfaatdor tuzilmalar uchun yagona axborot asosi sifatida xizmat qilishi lozim. 
“AgroYerQiymat” platformasi to‘qqizta davlat va nodavlat institut bilan 
integratsiya qilingan. 

Ushbu integratsiyaning amaliy ahamiyati shundaki, kadastr tizimi yerni 
huquqiy, joylashuv va miqdoriy jihatdan qayd etsa-da, sifat jihatidan — ya’ni 
me’yoriy baho bo‘yicha — unga tizimli ravishda integratsiya qilinmagan 
holatlarda yer kadastrida yerning real qiymati to‘liq aks etmaydi. O‘tkazilgan 
tadqiqotlar natijasida Toshkent viloyatida 2023 yilda sug‘oriladigan yerlarning 

18,7 foizida kadastr ma’lumotlaridagi bonitet balli NDVI va hosildorlik 
ko‘rsatkichlaridan sezilarli farq qilgani aniqlangan. Bu esa yer tuzish 
loyihalarining aniqligini ham pasaytiradi. Me’yoriy baho natijalarini kadastr 
reestriga avtomatik sinhronlashtirish orqali ushbu nomuvofiqlikni bartaraf etish 
mumkin. 

2-jadval 
“AgroYerQiymat” platformasining idoralararo integratsiyasi 

№ Tashkilot nomi Integratsiya maqsadi Foydalanish natijasi 

1 Kadastr agentligi 
Yer uchastkalari, 

chegaralar va huquqiy 
ma’lumotlarni uzatish 

Kadastr qiymatini aniqlashda 

2 Davlat soliq qo‘mitasi Soliq bazasini hisoblash Yer solig‘ini adolatli va shaffof 
belgilash 

3 Davlat statistika 
agentligi 

Yer resurslari bo‘yicha 
statistik tahlil 

Agrosanoat siyosati uchun 
ishonchli ma’lumot 

4 
Ekologiya, atrof-muhitni 

muhofaza qilish 
idoralari 

Yerlarning ekologik 
holatini baholash 

Degradatsiyaga uchragan yerlar 
bilan ishlash 

5 Suv xo‘jaligi vazirligi 
Sug‘orish va 
melioratsiya 
ma’lumotlari 

Sug‘oriladigan yerlar qiymatini 
aniqlash 

6 Tijorat banklari Yer qiymati 
ma’lumotlari 

Kredit garovi va 
investitsiyalarni baholash 

7 Investorlar va klasterlar Yer qiymati bo‘yicha 
ochiq ma’lumotlar 

Investitsiya qarorlarini qabul 
qilish 

8 Mahalliy hokimiyatlar Hududiy rejalashtirish Yerdan samarali foydalanish 
strategiyasi 

9 Ilmiy tadqiqot 
muassasalari Ilmiy tadqiqotlar Asoslangan yerdan foydalanish 

yechimlari 
 

Platformaning idoralararo integratsiyasi bir qator ilmiy va amaliy natijalarni 
ta’minlaydi: metodologik yagonalik — me’yoriy qiymatni hisoblashda barcha 
idoralar uchun yagona ilmiy asos yaratiladi; shaffoflik — yer qiymatini 
shakllantirish jarayonlari ochiq va foydalanish uchun erkin bo‘ladi; inson omilini 
kamaytirish — avtomatlashtirilgan hisob-kitoblar sub’ektiv qarorlarni cheklaydi; 
idoralararo muvofiqlik — ma’lumotlarning takror yig‘ilishi va ziddiyatlar bartaraf 
etiladi; raqamli boshqaruv — yer resurslarini boshqarishda ma’lumotlarga 
asoslangan yondashuv joriy etiladi. Bu yondashuv O‘zbekiston Respublikasining 
PF-60, PF-22, PQ-113 va PQ-300 kabi strategik hujjatlarining amaliy ijrosini 
ta’minlovchi raqamli mexanizm sifatida baholanishi mumkin. 

 
XULOSA 
O‘tkazilgan tadqiqot shuni ko‘rsatadiki, qishloq xo‘jaligi yerlarining me’yoriy 

qiymatini aniqlashda veb platformalardan foydalanish nafaqat texnik yangilik, 

balki yerni iqtisodiy resurs sifatida baholashning sifat jihatidan yangi bosqichidir. 
Xorijiy tajriba (FARMS, AcreValue, IACS) geoaxborot texnologiyalari va iqtisodiy 
ko‘rsatkichlarni integratsiyalashning samarali namunalarini ko‘rsatsa-da, ularda 
“me’yoriy qiymat” mustaqil huquqiy kategoriya sifatida kam uchraydi. 

O‘zbekistonda ishlab chiqilgan va “O‘zdaverloyiha” DILI da amalda 
qo‘llanilayotgan “AgroYerQiymat” platformasi normativ-huquqiy asosga ega, olti 
bosqichli tizimli jarayon orqali ishlaydigan va to‘qqizta davlat hamda nodavlat 
institut bilan integratsiya qilingan milliy yechim sifatida shakllandi. Ushbu 
platformaning keng joriy etilishi hisob-kitoblarning shaffofligini oshirishi, inson 
omiliga bog‘liq sub’ektivlikni kamaytirishi, kadastr ma’lumotlarining real yer 
sifati bilan muvofiqligini ta’minlashi hamda yer solig‘i bazasini adolatli 
shakllantirishi mumkin. 

Kelgusida platformaning geoaxborot tahlil modullarini masofaviy zondlash 
(NDVI, NDSI) ma’lumotlari bilan yanada chuqur integratsiyalash, shuningdek, 
uning barcha viloyat bo‘linmalarida to‘liq joriy etilishini ta’minlash me’yoriy 
baholash tizimining ilmiy-amaliy samaradorligini yanada oshiradigan ustuvor 
yo‘nalishlar sifatida baholanadi. 

 
FOYDALANILGAN ADABIYOTLAR RO‘YXATI 
1. O‘zbekiston Respublikasi Vazirlar Mahkamasining 2025 yil 26 noyabrdagi 

“Qishloq xo‘jaligiga mo‘ljallangan yerlarning me’yoriy qiymatini aniqlash tartibini 
yanada takomillashtirish chora-tadbirlari to‘g‘risida”gi 744-sonli qarori. 

2. O‘zbekiston Respublikasi Prezidentining 2022 yil 28 yanvardagi  
“2022–2026 yillarga mo‘ljallangan Yangi O‘zbekistonning taraqqiyot strategiyasi 
to‘g‘risida”gi PF-60-sonli Farmoni. 

3. Esri Inc. FARMS (Farmland Assessment and Report Management System) 
— ArcGIS Pro muhitida qishloq xo‘jaligi yerlarini baholash dasturiy yechimi 

4. Granular Inc. AcreValue — raqamli yer qiymati tahlil platformasi.  
5. European Commission. Integrated Administration and Control System 

(IACS) and Land Parcel Identification System (LPIS) — me’yoriy-texnik hujjatlar. 
6. “O‘zdaverloyiha” Davlat ilmiy loyihalash instituti. "AgroYerQiymat" 

platformasining amaliy faoliyati bo‘yicha materiallar. 
7. Muallif tadqiqotlari. Toshkent va Qashqadaryo viloyatlari bo‘yicha dalala 

tadqiqotlari natijalari, 2017–2023 yy. 

